
ЗАХИДАЛ 16

	 

	ЭРТНИЙ ГРЕКҮҮДИЙН СҮР ХҮЧИН

	 

	1931 оны нэгдүгээр сарын 23

	 

	Эллинүүд буюу эртний грекүүд персүүдийг ялсан нь хоёр учир холбогдолтой байв. Персийн эзэнт улс аажмаар мөхөх тийшээ хандан суларсан ба харин грекүүд түүхэн хөгжлийнхөө гялалзсан үед орсон байна. Энэ үндэстний амьдралд болсон тэр гялалзсан үе нэг их удсангүй, бүхэлдээ хоёр зуу хүрэхгүй жил болжээ. Тэр нь персийн буюу өмнө нь байсан бусад эзэнт улсууд шиг их сүр хүчтэй байж чадаагүй юм. Дараа нь Их Александр гарч ирж хэсэгхэн зуур ялалтуудаараа дэлхий дахинд гайхагдаж байв. Гэвч одоо бид түүний тухай ярихгүй. Харин грек˗персийн дайн болж Александр засгийн эрхэнд гарсан буюу Фермопил ба саламинаас хойших зуун тавь орчим жилийн үеийн түүхийг авч үзье. Персийн аюул нь грекүүдийг нягтруулж өгчээ. Харин уг аюул арилмагц нэгдэл нь задарч грекүүд дахин хоор хоорондоо хэрүүл маргаан хийж эхэлсэн байна. Ялангуяа Афин ба Спарт хот улсуудын хооронд өрсөлдөөн ширүүн байжээ. Гэвч тэдний хямралдаан бидэнд сонин биш юм. Тэр бол ач холбогдолтой зүйл биш харин тэр үед Грекүүд бусад олон зүйлийн талаар алдар цуутай байсан учраас л тэгж их дурсагдах болсон юм. 

	Грекийн тэр үеийн байдлын тухай бидэнд үлдсэн ном зохиол, уран баримал, хот балгасын үлдэгдэл тун бага юм. Гэвч ховорхон тэр үлдэгдлээс үзэхэд л Эртний Грекийн хүмүүс хэчнээн их сүр хүчтэй, олон талын мэдлэгтэй байсан нь арга буюу бишрэн гайхах сэтгэгдэл төрүүлж байдаг. Тийм гоц сайхан уран баримал, барилга байшингуудыг барьж чаддаг байсан нь тэд оюун ухааны олон талын хөгжилтэй, маш их уран гартай байсныг эрхгүй илтгэн харуулна! Тэр үед Фидий хамгийн алдар цуутай уран барималч нь байсан боловч нэрд гарсан тийм уран барималчид олон байжээ. Эмгэнэлт болон инээдэмт зэрэг эртний грекүүдийн жүжгийн зохиол одоо ч гэсэн алдар цуутай хэвээр байгаа юм. Эсхил, Софокл, Эврипид, Аристофан, Пиндар, Менандр, Сапфо гээд л чамд зөвхөн нэрийг нь дурдаж хэлэхэд л ийм байна. Гэвч чи том болоод тэдний зохиолуудыг уншиж Грекүүдийн сүр хүч чухам юунд байсныг аяндаа ойлгох болно гэдэгт итгэнэм. 

	Грекийн энэ үеийн түүх нь бидэнд нэг ёсны санамж болж, ер нь аль ч орны түүхийг яаж хандаж уншвал зохих талаар бидэнд сургамж болох ёстой. Хэрэв бид зөвхөн жижиг дайнуудад буюу грекийн улсуудын амьдралд зонхилж байсан бусад аар саар зүйлд анхаарал тавиад өнгөрвөл тэдний талаар юу шальж мэдэх билээ? Хэрэв бид тэднийг сайн мэдэж авахыг хүсвэл тэдний санаа сэтгэлд нэвтрэн орж, санаа бодол, аж төрөх ёсыг эзэмшихийг хичээх нь чухал. Тэдний түүхийн чухамхүү энэ тал нь л чухал бөгөөд чухамхүү тэгсний ачаар Европ олон талаар эртний грекийн соёлын үр сад болсон юм. 

	Үндэстнүүдийн амьдралд тийм сайхан үе бий болон өнгөрч байдаг нь гайхалтай сонин юм. Тэр нь нэг үе бүхнийг саруул гэрлээрээ гийгүүлж тухайн үед тухайн оронд амьдран байсан эрэгтэй эмэгтэй хүмүүст сайн үйлс бүтээх боломжийг нээж өгдөг байна. Хүмүүсийн сэтгэл санаа ч сэргэн өндийдөг юм. Манай орны түүхэнд ч бас тийм үе байсан билээ. Хамгийн эртнийх нь гэвэл Веды ба Упанишады болон бусад ном зохиол гарсан үе байлаа. Харамсалтай нь эртний тэр үеийн тухай түүхэн дурсгалын бичиг бидэнд үлдсэнгүй. Олон сайхан ном зохиол бүрмөсөн алга болсон буюу зарим хэсэг нь энд тэнд байж ч болох юм. Гэвч эртний энэтхэгчүүд сэтгэлгээний ямар их өндөр хөгжилтэй байсныг харуулах баримт бидэнд бий. Манай энэтхэгийн тэр үеийн хийгээд хожмын түүхэнд тийм сайхан үеүд байсан бөгөөд бидний энэхүү аялал дунд тийм үе дахин тааралдаж ч болох юм. 

	Тэр үед ялангуяа Афинчууд ихэд нэрд гарч байлаа. Түүнийг төрийн их зүтгэлтэн Перикл толгойлж байжээ. Тэр хүн гучин жилийн турш Афины төрийг барьж байв. Тэр үед Афин нь гоо сайхан олон барилгатай том хот болон хувирсан ба нэртэй олон зураачид, сэтгэгчид амьдран сууж байжээ. Афиныг одоо ч Периклийнхний хот гэж нэрлэх ёс байдаг бөгөөд тэр нь Периклийн үе гэсэн үг юм. 

	Барагцаалбал тэр үед Афинд амьдран сууж байсан нөгөө бидний нөхөр түүхч Геродот Афины хөгжлийг сэтгэлдээ тунгаан бодож сурсан зангаараа доор дурдсан сургамж гаргажээ. Тэр бичсэн «Түүхэндээ»: «Афины хүч чадал өслөө, энэ бол эрх чөлөө гэдэг эрхэм дээд зүйл болохын гэрч гэж бид үзэж байгаа бөгөөд түүний баталгааг хаанаас ч харж үзэж болно. Афинчууд хатуу захиргаанд байх үедээ цэргийн талаар хөрш орнуудынхаа алинаас нь ч давуу байж чадаагүй юм, харин афинчууд дарангуйлагчаасаа ангижирмагц хөрш орнуудаасаа хол түрүүлэв. Энэ бол боолчлолд байсан үедээ зөвхөн захирагчийнхаа төлөө хөдөлмөрлөж байсан болохоор нэг их хичээдэггүй байснаа, харин эрх чөлөөтэй болмогцоо хүн бүр чадах бүхнээ хичээнгүйлэн хийх болсныг харуулж байгаа юм» гэжээ. 

	Би тэр үеийн зарим их хүмүүсийн нэрийг дурдсан билээ. Харин тэр үеийн ер нь бүх үеийн турш нэр нь дурсагдсан бас нэг их хүнийг орхисон байна. Тэр бол Сократ юм. Тэр үнэнийг байнга эрэн хайгч гүн ухаантан хүн байлаа. Эзэмшвэл зохих цорын ганц зүйл бол жинхэнэ мэдлэг мөн гэж үздэг байжээ. Тэрээр маргах замаар үнэнийг тодруулахын тулд ойлгоход хэцүү асуудлаар анд нөхөд, танил нөхөдтэйгөө ямагт маргаан хийдэг байв. Тэр олон шавьтай байсны дотор хамгийн их нэрд гарсан нь Платон байв. Платоны бичсэн олон номоос өнөөг хүртэл хүрч ирсэн ном бий бөгөөд багш Сократын нь тухай олон зүйлийг бид чухамхүү тэр номуудаас л мэдэж авдаг. Үнэнийг хайж, ямар нэгэн юм мэдэхийг байнга эрмэлзэн байдаг хүмүүс засаг төрд таалагддаггүй байсан нь мэдээж. Периклийн дараахан Афины засгийн газар Сократын аргад дургүйцэж, түүнийг шүүхэд шилжүүлэн цаазлах ял оноосон байна. Хэрэв хүмүүстэй шүүмжлэл маргаан явуулахаа больж үйл ажиллагаагаа өөрчлөх юм бол чамайг суллана гэж шүүх түүнд хэлжээ. Гэвч Сократ түүний нь хүлээж аваагүй бөгөөд өөрийнхөө үүрэг гэж үзэж байсан зүйлийг хийхээс татгалзсанд орвол аягатай хор уугаад үхсэн нь дээр гэж үзсэн байна. Тэрээр үхэхийнхээ өмнө яллагч, шүүгч болон нийт афинчуудад хандан хэлэхдээ:

	«Намайг үнэнийг хайхаа боливол суллана гэж та нар хэлж байна. Тэгвэл би афинчууд та бүхэнд баярлалаа. Гэвч би бурхны үнэнч шавь хэвээр үлдэнэ. Яагаад гэвэл та нар биш, харин бурхан миний өмнө энэ зорилтыг дэвшүүлэн тавьсан юм. Тийм учраас би амьсгал хураагаагүй байсан цагтаа гүн ухааны мөрийг хөөхөө яасан ч болихгүй гэж хариулах байна. Би цаашид ч уулзаж тааралдсан хүн бүхэнд: «Чи зөвхөн эд хөрөнгө, эрх ямбыг эрхэмлээд мэргэн ухаан, үнэнд хүрэх, сэтгэл оюунаа цэнэглэх явдлыг анхаарахгүй байгаадаа ичихгүй байна уу?» гэж хэлэх болно. Үхэл гэж юу болохыг би мэдэхгүй байна. Сайн зүйл ч байж болох юм. Тэгээд ч би үхлээс айхгүй. Харин би үүргээсээ няцах л муу гэдгийг лавтай мэдэж байгаа бөгөөд муу гэсэн зүйл маань сайнаар эргэж болох юм гэж үзэж байна» гэжээ. 

	Амьд ахуйдаа Сократ үнэний төлөө их юм хийсэн бол түүний үхэл бүр ч их үүрэг гүйцэтгэжээ. 

	Өнөө үед социализмын тухай, капитализмын тухай, бусад үзэгдлүүдийн тухай олон янзын шүүмжлэл маргааныг чи байн байн сонсох болно. Энэ дэлхий дээр зовлон зүдүүр, шударга биш ёс ноёрхож, олон олон хүн дэлхийн оршин байгаа нөхцөлд дургүйцэн түүнийг өөрчлөхийг эрмэлзэж байна. Платон бол мөн л удирдан захирах асуудлын талаар ихийг бодож сэтгэн тэр тухай ном бичиж байсан хүн. Тийнхүү бүр эрт дээр үеэс эхлэн хүмүүс бүхнийг илүү сайхан жаргалтай байлгахын тулд улс орон, нийгэмд чухам ямар хэлбэрийн удирдах ёс тогтоовол зохих вэ гэдгийг бодож сэтгэж иржээ. 

	Платоныг насан өндөр болж байх үед нэрд гарсан өөр нэг грек хүн товойн гарч ирсэн нь Аристотель байлаа. Аристотель бол Их Александр хааныг хүмүүжүүлэгч, гэрийн багш нь байсан бөгөөд түүний ажилд Александр ч их тусалж байжээ. Аристотель бол Сократ, Платон хоёр шиг гүн ухааныг нэг их сонирхдоггүй байв. Тэр байгалийн үзэгдлийг илүү их анхаарч түүний уг учрыг ойлгож авахыг хичээж байв. Түүнийг байгалийн философи хэмээн нэрлэх бөгөөд одоо бол байгалийн шинжлэл гэж их төлөв нэрлэх болжээ. Тийнхүү Аристотель байгалийг туршин шинжигч анхны эрдэмтдийн нэг байсан билээ. 

	Одоо хоёулаа Аристотелийн шавь Их Александр хааны тухай, тэр яаж түргэн тушаал дэвшсэн тухай ярилцъя. Тэгэхдээ энэ тухай маргааш ярилцъя. Би өнөөдөр хангалттай урт захидал бичлээ. Өнөөдөр хаврын сар гарлаа. Богино өвөл өнгөрч тэнгэр хүйтрэх нь болив. Нүүдлийн шувууд олноороо буцан ирж шувуудын гангар гунгар дуугарах дуун тасрахгүй боллоо. Өнөөдөр бол ээж аав хоёр чинь Дели хотод анх гэрлэн сууснаас хойш яг арван таван жил болж буй ойн өдөр билээ!

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

